
கவியகம்





 பராக்கு  


அச்சமற்றிரவில் - மகிழ்ந்தே 

ஆடு மென்குழந்தாய்! 

உச்சி வான்றனிலே - இளம்பிறை 

ஊர்ந்து செல்வது பார்!



பொன்னின் மலர்பூத்த - பூங்காப் 

போலு மெழில் வானில் 

மண்ணுந் தாரகைகள் - மலர்ந்து 

மகிழ்ந்தி ருப்பனபார்!



சின்னஞ் சிறியனவாய் - வானில் 

சிதறி யிருந்தமுகில் 

துன்னி யிளம்பிறையைத் - தொடர்ந்து 

தொல்லை தருவதும் பார்!



'வண்ணக் கருமுகிலே! - நீயென் 

வழியை மறைத்தாலுன் 

கண்ணைக் கரைத்திடுவேன்' எனப்பிறை 

கடிந்து ரைப்பதைப் பார்!



'அடிவ யிற்றினிலே - கண்கள்

அமைந்திருக்கிறது, 

பொடிய னே போடா!' - எண்முகில் 

பொரிந்து விழுவதும் பார்!

